
Inngangur
Ágætu kylfingar, ég vil byrja á að bjóða Dawid G Barnwell velkominn til starfa en hann hóf störf hjá klúbbnum í janúar. Í febrúar ákvað stjórnin að kaupa golfhermi sem settur var upp í Golfbæ og er hann hugsaður sem viðbót fyrir klúbbmeðlimi við frekar stutt golfsumur hér á Fróni.

Eins og kemur fram í skýrslu Vallarnefndar þá var hafist handa við áframhaldandi vinnu við völlinn í vor. Eins og komið hefur í ljós var gerð tjörn við áttundu og níundu braut, stífla og dæluhús. Í samningi við Akureyrarbæ var áætlað að við myndum fá vatn inn á völlinn frá tveimur stöðum, það er við fimmtu braut og  fjórtándu braut.

Þegar farið var að skoða vatnsþörfina kom í ljós að þrýstingur á kerfinu hjá bænum var ekki nægilegur til þess að getað vökvað eins og talið er að þurfi, er ljóst að þarna varð nokkur aukakostnaður fyrir okkur sem ekki var reiknað með. 

Við höfum áréttað við kylfinga að framkvæmdir verði nokkrar á vellinum og óskað eftir að þeir sýndu okkur biðlund á meðan við klárum þær. Ákveðið hefur verið að stoppa við í ár og loka þeim sárum sem þegar eru.

Í sumar sendi Golfvallahönnuðurinn okkar frá sér skýrslu um ástæður og stefnuna við hönnun og framkvæmdir á vellinum, var það þarft innlegg til kylfinga um allt land.

Í vor var farið í viðræður við Þyrpingu vegna Bónusverslunar hér í nágrenninu og samið um að uppgröftur frá henni yrði notaður í gerð manar við þriðju braut okkur að kostnaðarlausu, hefur þetta gengið eftir. 

Skýrsla Vallarnefndar

Vinnudagur í vor var haldinn 17. maí og í kjölfarið var völlurinn opnaður að hluta.

Það má með sanni segja að þetta vor hafi byrjað með látum. Byrjað var á að grafa miðlunarlónið fyrir vökvunarkerfið og er flestir sammála um að þar hafi tekist  vel. 

Í lok apríl var ráðist í að setja niður stofnlögn fyrir vökvunarkerfið og er hún um 3000m að lengd. Það er óhætt að segja að hinum almenna kylfingi hafi brugðið heldur betur í brún þegar plógurinn hafði lokið sinni vinnu enda sumstaðar enn frost í jörðu og því fylgdi smá yfirborðs rask, sem hefur nú að mestu leyti náð að gróa. Mikil vinna tók þá við að tengja alla lausa enda á stofnlögninni, tengja rafmagnskapalinn og setja niður tengibox (grænt að lit) sem þið sjáið við hverja flöt. Lagður var 600m langur rafmagnstrengur frá rafmagnskassa við bílastæði niður að dæluhúsi. 

Myndarlegt dæluhús var reist fyrir framan 5. gula teig og lagnir tengdar í það ásamt uppsetningu tveggja dælna sem sjá um að halda tilteknum þrýstingi á kerfinu. Stífla var sett í tjörnina og rör úr henni flytur vatn í dælurnar sem svo dæla því áfram út í stofnlögn. 

Frágangur á 12. og 3. flöt var svo kláraður. Vökvunarkerfi var tengt á báðar flatir fyrir tyrfingu og var 12. flöt tyrfð þann 7.júní en sú 3ja viku síðar eða þann 14.júní. Opnað var inn á þær í Arctic Open eins og okkar er von og vísa, en torfgæðin ollu okkur tölverðum vonbrigðum og verður unnið hörðum höndum að bæta þau gæði. Vökvunarkerfi var einnig komið fyrir  á 5., 6., 16.,nýju 17. og öllum þrem æfingaflötunum og eru sprinklerar orðnir 36 talsins (þ.e.a.s. niðurkomnir). 

Eftir að hafa mótað æfingaflatirnar þrjár og þeirra umhverfi var sáð í flatirnar. Eins og kylfingar hafa séð þá hafa flatirnar tekið vel við sér og vonast menn eftir því að geta opnað inná a.m.k eina næsta sumar en er þó orðið of snemmt að segja nákvæmlega hvenar. 

Eftir að hafa lokið vinnu á æfingaflötum var farið í nýju 17. flöt. Umhverfi mótað og tyrft, og sáð í flötina sjálfa, er því komin græn slikja á þá flöt. Ekki gafst tími né nægur mannskapur til að takst á við 13. og 15. flöt, enda búið að mæða mikið á okkar mönnum í sumar. 

Vallarstarfsmenn lögðu um 1 km af lögnum fyrir vökvunarkerfið þar sem fer c.a. 100m í hverja flöt og ofan á það búnir að þökuleggja eins og einn fótboltavöll með nánast berum höndum.

Völlurinn náði sér snemma á strik þetta sumarið og höfðu menn orð af því. Mikill þurrkur herjaði á allt landið í sumar og fengum við góðann skerf af því. Það gerði okkur því erfitt fyrir með yfirsáningu á 14 og 16 flötum þar sem stór svæði skemmdust yfir veturinn. Eins og var minnst á er búið að setja vökvunarkerfi á 16. flöt og með vorinu verður byrjað á þeirri 14.

Það er okkar markmið að á næsta sumri verður öllum opnum sárum lokað. Sum með tyrfingu og önnur stærri svæði verður sáð í.

Vallarstarfsmenn sumarið 2008: Steindór Ragnarsson Vallarstjóri, Arnór Jón Sveinnson Vélamaður, Valdimar Þengilsson, Ævar Knútsson, Ólafur Már Þórisson, Jan Eric Jessen, Gunnar Ernir Birgisson, Lars Óli Jessen, Jón Viðar Þorvaldsson, Hafþór Valgeirsson og Kristófer Knútsson. Þökkum við þeim fyrir vel unnin störf.

Einnig vill formaður vallarnefndar og vallarstjóri þakka öllum þeim sem lögðu til sína aðstoð og ber þar hæst að nefna meðlimi vallarnefndar fyrir upsetningu dæluhúss og Árna Árnasyni fyrir aðstoð sína við uppsetningu dælna.
Örn Viðar formaður vallarnefndar

Steindór Ragnarsson vallarstjóri 
Skýrsla kappleikjanefndar
Úrslit allra móta GA er að finna á www.golf.is og www.gagolf.is undir fréttir.

Starfsárið byrjaði með móti til styrktar unglingastarfi GA – Sumargleði EJS, Christu, Coca Cola & Dominos Pizza sem haldið var 7. júní. Keppt var í karla-, kvenna- og unglingaflokki 16 ára og yngri. Skráðir í mót voru 105 og var veður eins og best verður á kosið.
14. júní var haldið Háforgjafarmót Dunlop & Svefn og heilsu – Vanur óvanur sem tókst með miklum ágætum. Glæsileg verðlaun voru í boði Svefn og Heilsu og Marka sem selur Dunlop golfvörur. 20 lið voru skráð til leiks og komu mjög mörg skemmtileg liðanöfn fram, vonandi verður þetta mót enn fjölmennara á næsta ári þar sem þetta er mjög gott leikfyrirkomulag fyrir þá sem eru að stíga sín fyrstu skref í mótum. 

Carlsberg Open var haldið 21. júní og voru þátttakendur 80 talsins. Var þetta annað af tveimur opnu höggleikjamótum sumarsins en háværar raddir forgjafarlægri kylfinga er um að ekki sé nóg haldið af mótum þar sem leikinn er höggleikur með og án forgjafar.  - glæsileg verðlaun voru í boði frá Carlsberg og Vífilfelli. 

Arctic Open var að vanda glæsilegt og haldið dagana  26. – 28. júní. Nánar er fjallað um það hér í sér kafla í skýrslu stjórnar.

Stórmót Heimsferða og Karls K. Karlssonar var haldið 5. júlí. Fjöldi keppenda var 120 og léku veðurguðirnir við keppendur. Glæsileg veisla var í mótslok í boði Karls K. Karlssonar. Verðlaunin voru utanlandsferðir frá Heimsferðum og veglegir glaðningar frá Karli K. einnig var dregið úr skorkortum um utanlandsferð og enn ein ferðin var í nándarverðlaun á 18. braut 

Meistaramótið var haldið í fyrsta sinn í fyrra í samvinnu við Heilsuræktarstöðina Átak en Golfklúbburinn, Átak & Aqua Spa gerðu með sér samning um Meistaramótið til þriggja ára og kemur fyrirtækið að kostun verðlauna í mótið sem fyrir vikið er með miklum glæsibrag.

Meistaramótið var haldið dagana 7. – 12. júlí og tókst það með miklum ágætum og voru þátttakendur yfir 200 talsins. 

Keppt er í eftirfarandi flokkum 70 ára og eldri karlar, 50 - 64 ára konur, 65 ára og eldri konur, 55 - 69 ára karlar, Mfl. Kvenna, Mfl. Karla, 4. fl karla, 3. fl. karla, 2. fl kvenna, 2. fl. karla, 

1. fl. kvenna og 1. fl. karla.

Ingvar Karl Hermannsson sigraði í Meistaraflokki karla á 300 höggum.  Sunna Sævarsdóttir sigraði í Meistaraflokki kvenna á 332 höggum.  Í fyrsta flokki karla lék Þorvaldur Jónsson best á 318 höggum og Petrea Jónasdóttir í 1. flokki kvenna á 349 höggum. Í öldungaflokki karla 70 ára og eldri lék best Árni Björn Árnason á 260 höggum og í flokki 55 ára og eldri karla lék haraldur Júlíusson best á 235 höggum. Í flokki eldri kvenna sigraði Jakobína Reynisdóttir á 292 höggum. Önnur úrslit er að finna á heimasíðu GA eða á golf.is

Mótslok og verðlaunaafhending allra eldri flokka lauk með glæsilegum kvöldverði og verðlaunaafhendingu á laugardagskvöld í boði Norðlenska.

Keppni í barnaflokkum fór fram dagana 7.- 9. júlí barnaflokkarnir eru ekki skráðir á golf.is en fjöldi þeirra var um 70 börn. David Barnwell ásamt unglingaráði sáu um framkvæmd á keppni barna- og unglinga sem lauk með verðlaunaafhendingu og pylsuveislu í boði Norðlenska um miðja vikuna.

Næsta stórmót sumarsins var svo Hjóna- og parakeppni GA, Hótels Akureyrar & Lostætis, haldið dagana 18.-19. júlí. Mót þetta var nú haldið í annað sinn og var uppselt í mótið. Aðalstyrktaraðilar eru Hótel Akureyri og Lostæti. Þetta er tveggja daga mót fyrri dag var spilað Greensome og seinni dag Betri bolti - sigurvegarar voru þeir sem höfðu best samanlagt úr höggleikur með forgjöf eftir báða dagana. Í mótslok var glæsileg verðlaunaafhending og veisla í boði Lostætis. Veislustjórn var í umsjón þeirra Konráðs Þorsteinssonar kokks frá Lostæti og Björgvins Þorsteinssonar frá Hótel Akureyri. 

Sigurvegararnir voru úr GA þau Anna Einarsdóttir og Arinbjörn Kúld en þau hlutu í verðlaun flugferð til Florida með gistingu í hálfan mánuð í íbúð á Cedar Hammock Golf and Country club í Naples í Florida. Enn fremur voru í verðlaun gistinætur á Hótel Stykkilshólmi með kvöldverði, gisting á Hótel Akureyri með leikhúsmiða og skíðapassa og gisting á Hótel Ólafsvík ásamt snjósleðaferð á jökulinn. Einnig var fjöldinn allur af öðrum verðlaunum frá Kjarnafæði, Norðlenska, Bakaríinu við Brúna, Ekrunni, Byr, Símanum og Vífilfelli.

Opið kvennamót í boði Karls K. Karlssonar heildverslunar og Kanebo var haldið sunnudaginn 20. júlí. Það voru um 60 konur sem tóku þátt í þessu glæsilega móti og var jafnað það þátttökumet sem slegið var í fyrra í kvennamót já GA. 

26. júlí var nýtt mót á mótaskrá GA – Þar bauð Remax Akureyri upp á golfmót, annað opna golfmót sumarsins þar sem leikinn var höggleikur með og án forgjafar í karla og kvenna flokki. Þátttakendur voru 101 og var spilað í rjómablíðu hitinn fór yfir 20 °C.  

VerslunarmannahelgarBomban var á sýnum stað í mótaskrá GA og var hún haldin 3. ágúst. Fjöldi vinninga voru frá Iceland Express, Ecco og Veitingahúsinu Strikinu á Akureyri. Fjöldi þátttakenda var 144.

Dagana 8.-10. ágúst var hér haldin sveitakeppni GSÍ 2. deild karla. 

Og þar var það sveit Golfklúbbs Akureyrar sem vann sveit GV í úrslitum og í 3. sæti var sveit Golfklúbbs Ólafsfjarðar. Golfklúbbur Akureyrar mun því spila í 1. deild að ári.

Sveitina skipuðu þeir Birgir Haraldsson, Ingvar Karl Hermannsson, Hafþór Ingi Valgeirsson, Ólafur Gylfason, Jón Steindór Árnason, Ómar Halldórsson, Samúel Gunnarsson og Örvar Samúelsson. Liðstjóri var Björn Axelsson og honum til aðstoðar Finnur Bessi Sigurðsson.

Bautamótið og Opna 10 – 11 öldungamótið voru á sínum stað í mótaskrá GA helgina 16.-17. ágúst. 

Bautamótið fór fram í blíðskaparveðri 18°C og sól skein í heiði. Mótið var haldið í 17. sinn og voru þátttakendur rétt tæplega 100 talsins. Fyrst var keppt í þessu móti 1991. Að venju bauð Bautinn upp á glæsilegt tertuhlaðborð í mótslok.
Opna 10-11 öldungamótið þar er keppt í 4 flokkum – Að þessu sinni voru keppendur ekki nema 73 þar sem þetta skaraðist við Íslandsmót öldunga en þrátt fyrir það komu keppendur  alls staðar af landinu. Passað verður upp á að ekki verði árekstrar við önnur stór öldungamót að ári.Glæsileg verðlaun voru í boði Haga sem eiga og reka 10-11 búðirnar auk fleiri verslana. Þá koma Kjarnafæði og La Vita e Bella að mótinu en boðið er upp á glæsilegan kvöldverð í boði La Vita e Bella í mótslok.

Mitsubishi Open – Sú nýbreytni var höfð á núna að spilað var á föstudegi og laugardegi og héldu menn sömu rástímum og sama holli seinni dag og mæltist þetta mjög vel fyrir. Var síðan verðlaunaafhending á laugardagskvöldi þar sem Höldur og Hekla buðu upp á léttar veitingar. Og er það mál manna að þetta fyrirkomulag sé komið til að vera. Fjöldi þátttakenda var 186, lengi vel var langur biðlisti en hægt var að koma öllum að. 

Bændaglíman og Firmakeppnin voru helgina 13.-14. sept.

Bændaglíman fór fram á laugardaginn og voru þær Sveindís I. Almarsdóttir og Svandís Gunnarsdóttir bændur. Mikil og góð þátttaka var og blíðskapar veður. Glíman var mjög spennandi alveg þar til síðustu menn komu í hús og endaði hún þannig að rauða liðið vann með 2 vinningum - í rauða liðinu var Sveindís bóndi.

50 fyrirtæki voru skráð til leiks í Firmakeppninni sem fram fór á sunnudaginn - voru það Rúnar Antonsson og Geir Aðalsteinsson sem spiluðu betri bolta til sigurs fyrir Nýju Kaffibrennsluna og fá þeir til varðveislu í eitt ár elsta og verðmætasta bikar í eigu klúbbsins gefinn af Helga Skúlasyni augnlækni - hefur verið spilað um hann síðan 1945 en þá vann Smjörlíkisgerð KEA.

 Boðið var upp á kaffi og kökur í mótslok á sunnudaginn. 

Am-Am liðakeppni GA er nýtt mót á mótaskrá Golfkklúbbsins og er það von manna að það verði árvisst þar sem mikil stemming var meðal kylfinga. Talað er um að það verði jafnvel haldið fyrr á tímabilinu. 

Mætamenn  sigruðu í þessu 1. móti - sveitina skipuðu þeir Víðir Jónsson, Leifur Þormóðsson og Hermann Guðmundsson þeir drógu sér síðan 4 mann sem var Jón Steindór Árnason. Léku þeir á 125 höggum. 

Um var að ræða liðakeppni -  fyrirkomulagið var þannig að þrír kylfingar mynduðu sveit og drógu sér síðan 4 mann sem GA lagði til.  Tvö bestu skorin töldu á hverri holu. Leikið var með forgjöf. Veitt voru verðlaun fyrir 3 efstu sætin. Í mótslok var boðið upp á mat og drykk.

Auk þeirra móta sem upp talin eru í þessari samantekt þá var haldin hér fjöldi fyrirtækjamóta bæði stór og smá svo mikið hefur verið um að vera hjá okkur í sumar. 

Vill stjórn GA þakka öllum þeim sjálfboðaliðum og starfsfólki sem komu að mótahaldinu á einn eða annan hátt kærlega fyrir þeirra störf.

Síðast en ekki síst skal þakka öllum þeim fjölmörgu styrktaraðilum sem þarna áttu hlut að máli – því án þeirra væri mótaskrá okkar ansi lítil og litlaus.
Halla Sif 

f.h. kappleikjanefndar

Skýrsla eldri kylfinga.
Þetta sumarið var keimlíkt  þeim fyrri hjá eldri kylfingum GA, alltaf fjölgar í hópnum og flesta daga má sjá sömu andlitin á vellinum og mörg þeirra yfirleitt  á sama tíma dags.

Á morgnana mæta þeir árrisulustu tímanlega – jafnvel á undan starfsmönnum vallarins.

Ekki  voru  nein “þriðjudagsmót”  haldin þetta sumarið,  og er það miður – flestir fjölmennustu klúbbar landsins hafa verið með einhverskonar innanfélagsmót fyrir sína félaga – fyrst og fremst til að fá menn og konur til að  “ keppa “ og skila inn skorkortum sem tryggja klúbbfélögum  rétta forgjöf – þetta er nauðsynlegt fyrir alla, og veldur ekki vandræðum, þegar kemur að stærri mótum, en fyrir því eru nokkur fordæmi.  Jafnframt hafa þessi mót verið nokkurskonar fjáröflunarmót fyrir sveitir SEK, sem keppa fyrir hönd GA.

Ennfremur voru bæði Opna 10-11 mótið og Bautamótið  vel sótt að vanda,  þó svo óheppilega hafi tekist til þetta árið,  að Íslandsmót Eldri Kylfinga var sett á sömu helgina og því voru margir sem ekki komu til Akureyrar þetta árið – en munu mæta á því næsta, að sögn.

Bæði Kvenna- og Karlalið GA tóku þátt í sveitakeppni Eldri Kylfinga, Íslandsmótinu sem haldið var í Leirunni.

Kvennaliðið stóð sig vel að vanda,  en karlaliðið gerði sér lítið fyrir og urðu Íslandsmeistarar 2008,  með því að leggja lið GR.

Sveit GA skipuðu, BjörgvinÞorsteinsson, ViðarÞorsteinsson, Haraldur Júlíusson, Sævar Gunnarsson, Gunnar Sólnes, Þórarinn B Jónsson, Skúli  Ágústsson og Guðmundur Lár., sem jafnframt var liðstjóri við góðan orðstír.

Þá má í lokin geta þess að tveir félagar  þeir Viðar og Haraldur Júl, léku báðir í Landsliði LEK  fyrir Íslands hönd þetta árið og höfum við ekki aðrar fréttir af því en þær,  að þeir hafi verið með betri mönnum.
Skúli Ágústsson

f.h. eldri kylfinga

Skýrsla unglinganefndar 

Æfingar hófust undir stjórn, Davids Barnvell, í byrjun febrúar. Mæting var ágæt meðal yngstu kylfinganna okkar og eitt af aðalverkefnum Davids er að fjölga kylfingum í yngsta aldurshópunum. 

Eitt fyrsta verkefni unglingaráðs á þessu starfári var að undirbúa og skipuleggja æfingaferð, en að þessu sinni var farið á Spán í lok mars. David og Ólafur Gylfason voru farastjórar og  ferðin gekk í alla staði vel. Alls fóru 14 krakkar í þessa ferð og einnig komu krakkar frá Dalvík með.

Unglingarnir og foreldrar voru mjög duglegir að standa fyrir fjáröflun vegna spánarferðar. Haldin var púttmótaröð í Golfbæ sem var mjög vel sótt og einnig

stóðu þeir fyrir kaffihlaðborði á sumardaginn fyrsta sem mæltist mjög vel fyrir.

Sumargleðin var síðan haldin í byrjun Júní og tókst í alla staði mjög vel. Holukeppni unglingaráðs er nú að vinna sér fastan sess í keppnishaldi GA og virðist áhugi vera vaxandi. 

Árangur okkar krakka í sumar var ekki nógu góður, en að sögn David er framtíðin nokkuð björt því við eigum góðan hóp af yngri kylfingum.

Þar sem undirritaður er að hætta í unglingaráðinu vil ég að lokum þakka samstarfsfólki mínu í unglinganefndinni fyrir gott samstarf á undanförnum árum.

Gunnar Vigfússon

Formaður unglinganefndar                    
Skýrsla Nýliðanefndar 

Síðastliðinn vetur héldum við áfram með fyrirtækjakynningar í Golfbæ en það voru einungis 2-4 einstaklingar frá hverju fyrirtæki sem mættu en þær kynningar sem voru á æfingasvæðinu voru að skila sér mun betur en háttt í 70 manns komu á þær.

 Famhalds.-og grunnskólarnir eru að koma með nemendur í golfkynningu í auknum mæli. 10 þriggja kvölda byrjendanámskeið voru haldin í sumar og  voru þau mjög vel sótt. Í júlí var Hinrik Gunnarsson með reglunámskeið þar mættu 30-40 manns. Áfram verða reglunámskeið í boði en með breyttu fyrirkomulagi. Í lok sumars buðum við öllum sem höfðu verið á námskeiði í sumar innan klúbbs sem utan að vera með í móti sem tókst afskaplega vel. Nýskráningar í klúbbinn voru 40.

Þær tillögur sem nefndin kom með inn á borð til stjórnar í vetur fengu lítil viðbrögð og lýsum við yfir óánægju með það.

Að lokum teljum við brýnt að bæta þurfi aðstöðu fyrir nýliða til að þeir geti æft spilamennskuna hvort sem er með meiri sveigjanleika á vellinum eða bráðabirgðaæfingavelli.

Sveindís Almarsdóttir  
Formaður nýliðanefndar

Skýrsla Arctic Open nefndar

Arctic Open mótið var haldið dagana 26. – 28. júní. 

Að venju hófst undirbúningur strax að loknu mótinu 2007 en aðal vinna við skipulag og sölu á mótið fór fram frá ársbyrjun 2008. Markaðssetning mótsins undanfarin ár hefur nú skilað sér þannig að eftirspurn eftir þátttöku er mjög mikil og komust færri að en vildu í mótið að þessu sinni. Ákveðið var að fækka þátttakendum nokkuð frá árinu áður en þá voru 203 skráðir til leiks og mátti ekkert út af bregða til að hægt væri að keyra mótið með þeim fjölda.  Þáttakendur í ár voru 180 og þar af 30 útlendingar frá fimm löndum. 

Að venju þurfti að leggja nótt við dag síðustu daga fyrir mót til að tryggja að allir hlutir væru í fullkomnu lagi. Fjölmargir GA félagar hjálpuðu til við undirbúning og framkvæmd mótsins og er þeim þakkað kærlega fyrir sína framgöngu. Framkvæmd mótsins tókst vel þrátt fyrir óhagstætt veður og nokkuð mikinn kulda, sérstaklega fyrri nóttina. 

Helstu styrktaraðilar Arctic Open 2008 voru Flugfélag Íslands, Landsbankinn og Saga Capital og verðlaun voru gefin af Golfbúðinni Hafnarfirði og NTC verslununum. Öllum þessum aðilum þökkum við samstarfið og bindum miklar vonir við þátttöku þeirra í áframhaldandi uppbyggingu mótsins. 

Á mótinu í ár var efnt til söfnunar til styrktar góðu málefni.  Að þessu sinni var ákveðið að styrkja Íþróttafélagið Eik sem vinnur að því að eflaíþróttaiðkun þroskaheftra einstaklinga. Söfnuðumst um 800 þúsund krónur.  Þessi fjáröflunarleikur mæltist vel fyrir og voru þátttakendur ánægðir með að geta látið gott af sér leiða með þessum hætti.

Tekjur af mótinu voru tæpar 5,7 milljónir en gjöld rúmar 1,6 milljónir.  Hagnaður nam því um rúmum 4 milljónum og ljóst að mótið skiptir miklu máli fyrir klúbbinn og mikilvægt að áfram sé haldið með uppbyggingu þess.

Í ljósi þeirrra þrenginga sem nú staðja að í efnahagslífi landsins er ljóst að erfiðara verður en oft áður að finna samstarfsaðila vegna mótsins á næsta ári. Framundan er því mikil vinna við að markaðssetja mótið og finna nýjar leiðir til að mótið skili áfram jafnmiklum tekjum til klúbbsins.

Guðmundur Ómar Pétursson
Jón Birgir Guðmundsson
Skýrsla Afreksnefndar

Afreksnefnd hélt fjóra fundi síðast liðið starfsár ásamt nokkrum vegna sérstakra verkefna.  Ákveðinn grunn var búið að vinna í nefndinni af fyrrum stjórnarmönnum og áfram verður haldið á þeirri braut með nýjum þjálfara okkar David.

Nefndarmenn sóttu fund hér að Jaðri í janúar sl. með Janusi Guðlaugssyni sem var um afreksfólk í golfi og íþróttum, hvað þarf til og hvenær þarf að byrja að byggja upp afreksmanninn.  Þetta var fræðandi fundur sem hægt er að líta til framtíðar með.

Eins og svo oft áður þarf fjármagn til að standa straum af kostnaði við keppendur og afreksfólk.  Nú í haust stóð afreksnefnd fyrir golfmóti til styrktar okkar keppendum , mótið mæltist vel fyrir og höldum við áfram með það á næsta ári.

Einnig var sú nýbreyttni að keppnisfólki okkar stóð til boða að þjálfa sig í líkamsræktarstöðinni Átaki sl. vetur  sér að kostnaðarlausu.

Um leið og ég þakka nefndarmönnum starfið á liðnu starfsári vil ég hvetja alla kylfinga að æfa vel í vetur og nota þá aðstöðu sem G.A. hefur upp á að bjóða.
Rúnar Antonsson

Formaður afreksnefndar
Skýrsla kvennanefndar 
Í vor var mikill hugur í GA konum að fara í árlega vorferð. Ætlunin var að fara í Borgarnes og spila þar 18 holur og jafnvel daginn eftir að fara á Akranes og spila þar. Skemmst er frá að segja að okkur þótti ferðin vera orðin svo dýr að ákveðið var að setja upp það prógram að fara lengri ferðir annað hvert ár og spila heldur saman á völlum nær okkur hitt árið. Niðurstaðan varð að í vor mættum við galvaskar á vormót á Hamarsvelli á Dalvík og skemmtum okkur vel. Næsta vor er svo stefnan tekin á lengri vorferð ef ástandið í þjóðfélaginu leyfir.

Í sumar hittumst við 4 miðvikudaga og spiluðum 9 holur. Við þessi tækifæri höfum við reynt að taka vel á móti konum sem eru að byrja í golfi. Við spilum vanur-óvanur og hin ýmsu afbrigði golfíþróttarinnar. Þetta finnst okkur virka vel á nýliða, konurnar finna að þær eru velkomnar og halda frekar áfram að koma á Jaðar og spila golf. 

20. júlí var svo opið kvennamót Kanebo & Karls K. Karlssonar sem flestar golfkonur í GA voru með í. Þátttaka var góð og hingað komu konur víðsvegar af landinu Mótið stóð í alla staði undir væntingum og verður vonandi fastur liður á hverju sumri hér eftir.

Hið árlega Hatta-og pilsamót var svo haldið 1. ágúst og þar var mikið gaman eins og venjulega. Reyndar söknuðum við vinkvenna okkar frá Dalvík, en þannig hittist á að stórmót var hjá GHD daginn eftir og konurnar bundnar af undirbúningi fyrir það mót. Það var reyndar einnig raunin fyrir ári síðan og spurning um hvort að við ættum að færa þetta litla mót okkar á aðra helgi.
Lokahóf sumarsins hjá kvennanefndinni var svo 29. Ágúst en þá hittumst við og spiluðum 9 holur og þegar við komum í hús beið okkar súpa ásamt fleiru góðgæti. Allir skemmtu sér vel og þetta var góður endir á frábæru golfsumri.
Kvennanefndin
Lokaorð
Ágætu golfarar, það hefur ekki farið fram hjá neinum að þrengingar eru í samfélaginu hér á landi og munum við hér í klúbbnum örugglega verða varir við það eins og aðrir klúbbar.

Eins og kemur fram í rekstraráætlun okkar fyrir næsta ár er reiknað með þó nokkrum samdrætti, en óneitanlega rennum við nokkuð blint í sjóinn með hversu slæmt ástandið muni verða.

Við ætlum að láta þennann niðurskurð duga en auðvitað sjáum við fljótlega á næsta ári þegar árgjöldin fara að koma og hverjar undirtektir styrtaraðila verða og getum þá gert ráðstafanir ef ástæða er til.

Við höfum alltaf átt gott samstarf við klúbbfélaga þegar taka þarf til hendinni við völlinn og óneitanlega er ennþá meiri ástæða til að biðla til ykkar að aðstoða okkur  þegar ljóst er að færri hendur munu koma að umhirðu vallarins í sumar vegna niðurskurðar.

Ég vona að þetta ástand verði frekar til að þjappa okkur saman og hvetja ykkur til að mæta  og rétta okkur hjálparhönd við að fegra og styrkja uppbyggingu  á þesssum  glæsilega velli sem við eigum.

                            Halldór M. Rafnsson

                                   Formaður

